
ХІХ ҒАСЫРДАҒЫ ҚАЗАҚ ЖЕРІНДЕГІ ЕГІН ШАРУАШЫЛЫҒЫНЫҢ ДАМУЫ


Қазақстанда суармалы егіншіліктің ежелгі ошақтары ертеден белгілі болып келген. Дегенмен, ХІХ ғасырдағы қазақ жеріндегі саяси реформалардың нәтижесінде біраз дүние өзгерді. 
Осы кезеңдегі қазақ қоғамының шаруашылық-мәдени әлеуеті ең алдымен табиғи-климаттық жағдайға байланысты дамыды. Қазақстанның экономикалық дамуы өзінің бірқалыпты еместігімен ерекшеленді. 1861 жылға дейінгі патшалық саясаттың заңнамаларында қазақтарды көшпелі қалпында қалдырып, егін шаруашылығымен айналысуына тыйым салыну керек делінді. Шекаралық комиссияның төрағасы генерал Ладыженский 1854 жылы Орынбор облысының генерал-губернаторынан қазақтардың құрылысына жол бергені үшін  қатаң сөгіс алады.  Орал, Ертіс, Тобыл, Есіл бойындағы жерлерді қолдануға тыйым салудың кесірінен қазақ шаруалары осы өзендердің бойында егін шаруашылығымен айналыса алмады. Қазақтардың егістік жерлері қоныс аударушыларға берілді. Ал қоныс аударушылар болса, суармалы жер шаруашылығының қыр-сырын білмегендіктен, ирригациялық жүйелерді құртып, аз мөлшерде  ғана егін жинағандықтан, қазақтардан басқа жерлер де тартып алына бастады. Орыс билігінің үстемдігі дәстүрлі қазақ егін  шаруашылығының бұзылуына әкеп соқты. Бұл жағдайлардың барлығы Қазақстанды Ресейдің астық өтімі мен арзан ет қорын алудың көзіне айналдырды [ 1, 207 б.]. 

ХІХ ғасырдың 70 жылдарына дейін егін шаруашылығы баяу дамыған еді. ХІХ ғасырдың аяғында қарқынды дами бастады. ХІХ ғасырдың екінші жартысында Қазақстанның экономикасы көптеген өзгерістерге ұшырады. Ресейдегі капитализмнің дамуы Қазақстанның біршама территориясын қамтып тауар-ақша қатынастарының дамуына әсер етті.  [ 1, 208 б.].

1867-1868 жылдардағы реформа көшпелілердің әлеуметтік-экономикалық өмірінің бүкіл қалпын өзгертіп, олардың қоғамдық құрылымындағы салт-дәстүрлері мен өзара қатынастары жүйесіне үлкен өзгерістер енгізді [2, 74 б.]. 

Патша шенеуніктері, отаршыл жоғары әкімшілік номадтың көп укладты жүйеге көшуге «жеңуге қиын ынтасын» көре отырып, экономиканың дербес саласы ретінде көшпелілердің егіншілікті таңдап алу мүмкіндігіне көп сене қоймады. Тіпті тамаша зерттеулердің авторы И.Завалишин де қазақтар «нанды өте аз жейді» деген негізбен ғана бұған нигилистік көзқарас білдірді [23]. 
Қазақстандағы материалды өндірістің негізгі түрі ХІХ ғасырдың соңғы онжылдығына дейін мал шаруашылығы болды. Отырықшы халықтардағы жер шаруашылығының маңызы сияқты көшпенділердегі мал шаруашылығы да басты тіршілік көзі болды. Көшпелі қазақ үшін өмір үлгісі, дәстүрі, барлығы да ылғи көшіп-қонумен тығыз байланысты болды. 


ХІХ ғасырдың басына дейін жер шаруашылығы қазақтар үшін қосымша рөл атқарған еді. Дегенмен, Жетісуда, Қаратау аңғарларында, Шу, Талас, Сырдария өзендері маңайында, Орталық Қазақстанда ирригациялық жер өңдеу ошақтары бұрыннан болған [4, 13 б.]. 
Қазақ ғалымы Ыбырай Алтынсарин ХІХ ғасырдағы отырықшылану кезеңіндегі жер шаруашылығы жайлы «Об орошаемом земледелии в Тургайской области»деген мақаласында былай деген: «Торғай уезінде жердің топырағы саз балшықты, сортаңды. Қара топырақ жоқтың қасы. Ыстық әрі құрғақтық климатта жерді жақсылап күтпесең ешқандай өнім бермейді. Сол себепті де қазақтардың жыртылған жерлері өзен-көлдердің айналасында. Өзендерден жер суаратын каналдар шығарылады. Жерді өңдеу 20 сәуірге таман басталады. Ал жерді суландыру мамыр айының аяғы немесе маусымның басында жүзеге асырыла бастайды. Қазақтар тек бидай мен тарыны ғана егеді. Бір ондық жерден шамамен тары-150 пұт, ал бидай -300 пұтты құрайды. 

Диқандар көбіне кедей қазақтардың арсындан шығады. Жағдайы келмегендіктен, көшіп-қона алмай, жаз бойы қыстаулар маңында қалады. Сәуір айының басынан бастап, қыркүйектің ортасына дейін, яғни төрт жарым ай бойы сүт өнімдерімен тамақтанады. Етті өте сирек қолданады. Ал тары мен бидай піскеннен кейін қыркүйектен бастап сәуірдің ортасына шейін қоректенеді. Осы уақыт аралығында диқандардың айтуы бойынша бір отбасына бес қап бидай жетеді (шамамен 25 пұт) және тарының он қабы(шамамен 50 пұт)» [5, 29 б.].  


Ең алдымен бір нақты шындық жөнінде-қазақтардағы дәнді дақылдар егісінің бір адамға келетін мөлшері жөнінде, егіншілік «болмашы мөлшерде» болды және олардың өмірінде оның, айтар болсақ, отырықшы тұрғындардағы сияқты маңызы болған жоқ. Бұрынғысы сияқты, көшпелінің күнделікті тамақ рационында ет және сүт өнімдері басым жағдай алып отырды. 


Қуаңшылықты дала кеңістіктері басым, шөбі шүйгін емес өңірлерге жатқызылған топырағы құнарсыз аудандарда егіншілік күткендегідей кең таралмады. Солай бола тұрса да, егістіктерді таяудағы өзендерден, көлдерден шығыр арқылы арыққа су шығару, тағы басқа су атпа машиналарды қолдану арқылы қарапайым суару жағдайында Ақмола облысының солтүстік уездерінде, Семей облысының оңтүстік-шығыс аудандарында қазақ егіншілігі (бидай, тары егу) тамаша нәтижелерге жетті. 


Қазақтардың щаруашылық өміріндегі өзгерістер тұрғындардың жалпы санындағы көшпелілер мен отырықшы халықтың үлес салмағының ара қатынасынан айқын көрінеді. 1897 жылғы санақ бойынша жалпы егіншілікпен айналысушылар мен төменде келтірілген далалық үш облыстағы мал шаруашылығымен айналысқандардың өзара үлесі Ресейдің екі уезімен салыстырғанда былайша болып шығады:

	Облыстар
	Жалпы саны

мың есебімен
	Егіншілікпен 

айналысатындар
	Мал шаруашылығымен айналысатындар

	Торғай

Семей

Ақмола

Минусинск уезі

Алтай
	441,4

606,9

596,2

146,1

1532,8
	11%

20%

32,2%

87,5%

96,3 %
	89%

80%

67,8%

12,5%

3,7%


[6, 47 б.].  

Қоныс аударушылар деревнясында қолданылатын жердің бір бөлігі тыңға бос қалдыратын егіншілік үлгісі өте қарапйым болды. Мұнда негізінен алғанда топырақтың құрамы есепке алынды. Қара топырақты тың жер қатарынан 7-8 жыл өнім берді. Бастапқыда 5-6 жыл бидай, ал сонан соң 2 жыл арпа немесе сұлы себілді. Одан соң жер 2-3 жыл тынығуға қалдырылды. Ресей егістіктерінде сынақтан өткізілген бұл әдіс Қазақстан жерінің көпшілігінде мүлде залалды болып шықты. Топырақтың құнарлы жұқа қабаты түгелдей дерлік «жыртылып» бұзылды. Шаруаларды қоныстандыру проблемасын ұзақ уақыт зерттеген Ә.Бөкейханов Қазақтанның егіншілікті аймақтарын агрономиялық зерттеулердің материалдарын келтіріп, жерлерді шаруалардың үлестеріне үнемі кесіп беру қажеттігін туғызған себептерді ашып көрсетті. Ол бір кезде құнарлы болған жер он бір жыл пайдаланғаннан кейін мүлде тозып, оның топырақ құрамы  дағдылы сортаңдарға айналу көрінісін көрсеткенін мысалға келтіреді. «Шаруалар жерге неліктен астық емес, қайта арашөп, шырмауық және т.б. басып кететінін түсінбей, жыл сайын жақсы өнім алу мақсатында асқан табандылық, қайсарлықпен жер жыртып, дән себеді. Ә.Бөкейхановтың мына сөздері әулиелік сияқты естіледі: «Қазақ даласында шаруашылыққа табиғи жағдайлардың қысымы орасан зор және адамның күш-жігерін жұмсайтын шектеулі өріс қалады. Мұнда табиғаттың дүлей күш үстемдігі жайлаған. Егер табиғатқа қарсы шықпай, қайта оған парасаттылықпен бейімделу керек болса, мұны шаруашылық нысанына көзқарас жөнінен қазақ даласында сақтау қажет...Қазақ даласының сан ғасыр тың жатқан жері тез жыртылуда, бұлай бола берсе, алғашқы кездерде гүлденген егіншілік құлдырап, тозаңы шыққан топырақтың астында қалады, онда тіпті ешқандай «азыққа жарарлық» өсімдік өспей, үлкен қатерге соқтырары анық» [7, 37 б.].

Тұтас алғанда ауыл қауымының әлеуметтік және мүліктік саралануын тереңдете түсуге капитализмнің кеңейе дамуының обьективті ықпал жасағанын атап көрсету керек. Бір жағынан, оны, «табиғи қорек көзіне»негізделген, тоқыраудағы мал шаруашылығы күйреуінің нәтижесі деп қарастырған жөн, ал екінші жағынан, жаппай отырықшылыққа көшу шаруашылықтың дәстүрлі нысаны –сан миллиондаған көшпелілер өмірінің мағынасын, ғұрыптарын, тіршілік ету қалпын бұрынғысынша айқындап келген және ХХ ғасырдың 20 жылдарына дейін жергілікті экономиканың алуан түрлі нысандарын жасаған мал шаруашылығын екінші қатарға ығыстырып тастай алмады. Қазақ өмірінде шаруашылық жүргізудің мына нысандары орын алды. 1. бірыңғай «таза» көшпелі мал шаруашылығы; 2. отырықшы  шаруашылығы; 3. көшпелі, бірақ қысқа арнап шөп шабу және егіншілік кәсібімен ұштастырылған мал шаруашылығы; 4. егіншілікті мал шаруашылығы, шаруашылықтың бұл қосарлы түрінің біріншісі басым болды. 5. шөп шабатын, жартылай отырықшы мал шаруашылық нысаны [8, 67 б.]. 

Қазақстанға капиталистік қарым-қатынастардың енуі қазақ ауылының шаруашылық өміріне кептеген өзгерістер әкелді. Қазақстанда сауда қатынастарының дамып, ішкі рыноктың құрылуына жол ашылды. Өлке экономикасы жалпыресейлік шаруашылық жүйесінің құрамдас бөлігі ретінде дамыды.


ХІХ ғасырдағы қазақ халқының жер өңдеумен айналысқаны жайлы Радлов В.В. егжей-тегжейлі жазған. «Мал шаруашылығымен қоса қазақтар жер шаруашылығымен де айналысады. Алтай жұртшылығына қарағанда кеңінен таралған. Далалардан біз жер шаруашылығына жарамды жерлерді көреміз. Ол жерлерді қазақтардың өзі өңдеген. Жерді өңдеу және күтіп баптау ауылдың белгілі бір адамдары мен үй шаруашылығымен айналысатын бірнеше отбасыларға жүктелді. Ауқатты адамдар өңдеп күтуді білетін адамдарды жалдады. Диқаншылар жаз бойы далада жүріп, егінді қориды. Ал жақын маңдағы ауылдар керекті малмен қамтамасыз етеді. Оның үстіне оларға апта сайын азық жеткізіп отырады. 


Егішіліктің көп бөлігін қазақтар өздері игермеген, негізінде бұл топырақтардың құнарлығы ежелден келе жатыр, қазір қазақтар соны тиімді пайдалануда. Далалық өңірде жерді өңдеу өте қиын, құрғақшылық пен ыстық болғандықтан, жиі суаруды талап етеді. Сондықтан әр алаң су жеткілікті баратындай етіп етіп бөлінуі тиіс. Жер суару әр түрлі жағдайларға байланысты. 


Қазақтардың ауылшаруашылық құралдары өте қарапайым. Соқа дөңгелек тіректен тұрады, оған таяқ байланған. Соқаға әдетте түйе, өгіз немесе атты жегеді. Кедей жандар топырақты кетпенмен қопсытады. Қазақтар жерді тереңдеп жыртпайды және тұқымды да біркелкі сеппейді. Өнімді кішкене орақ және пышықтардың көмегімен жинап алады. Бидайды тегіс жерге жайып, ұсақтайды. 


Даланы өңдеу, күтіп-баптау жаз бойы тынбай еңбек етуді талап етеді, өзгелер сияқты көшіп-қона алмайтын болғандықтан, жер шаруашылығымен көбінесе жаз бойы малын ас-сумен қамтамасыз ете алатын ауқатты адамдар ғана айналысады. 


Аягөз бен Қопал маңында мен мынадай дақылдарды кезіктірдім: бидай, бұршақ және тары. Солтүстік аймақтарда қара бидайды да көптеп өсіреді, оны қазақтар көк найза деп атайды. Ташкент түбінде мен қазақтарда күріш өсірумен айналысқанын көрдім. Бай адамдардың жер шаруашылығымен жүйелі түрде айналысқандығы жайлы Аягөзде Барақ сұлтаннан алған мәліметтерден көруге болады. Ол 17 қап бидай егуді тапсырғанын айтты. Өзінің жұмысшыларына жылына 5-10 сом төлейді екен. Дегенмен, оларды отбасыларымен жыл бойына тамақпен қамтамасыз етіп отырады. 


Алынған бидайдың аздаған бөлігін ғана қолдан үгітеді. Себебі көптеген жерлерде қазақтардың өзіне тиесілі бидай үгітетін диірмендері бар. [9, 91 б.].   
ХІХ ғасырдың ортасындағы қазақтардың дәстүрлі тіршілік қамындағы өзгерістердің материалдық мәдениетке тигізген ықпалы осылайша орасан зор болды. Мыңдаған жылдар бойы шаруашылық еткен тіршілік көзінің өзгеруі де, өзге халықтың тұрмысының әсері де қазақ халқына айтарлықтай өзгерістер әкелді. 

